
	Коллегийн бүртгэгч1 гуай, 

	Өртөөний их ноён гуай. 

	 

	Вяземски ноён2

	 

	Өртөөний бошгыг хараан зүхэж, хэрүүл хийдэггүй хүн, бараг байсангүй байх аа. Хавчигдан саатлаа, унаа хөсгөөр гачигдууллаа, бүдүүлгээр харилцлаа гэж хэд дахин ашиггүй гомдлоо бичих гэж бошго нараас өнөөх улиг болсон гомдлынхоо дансыг нааш аваад өг гэж унтууцан уурлахдаа нэхдэггүй байсан гэж үү? Бошго нарыг урьдын тал бичээч нартай юм уу, наадаж хэлэхэд муром3 газрын дээрэмчнээс доргүй, амьтан хүний адаг муу нь гэж үздэг байсан байх н ээ. Гэвч төв шударгууг барьж, тэдний байдлыг эргэцүүлж үзвэл, бошго нарыг бас ч өршөөн үзэж болох магадгүй бол уу. Ер нь өртөөний бошго гэдэг маань, чухам юу вэ гэвэл, түшмэлийн зэргээр арван дөрөвдүгээр зэргийн хувилдаг амьтан биш үү дээ. Өчүүхэн тушаал нь түүнийг дөнгөж зодуулах зовлонгоос хамгаалдаг төдий бололтой. Бас аягүйтвэл, тэр бүр ч зодуураас хамгаалж чадахгүй байх. (үүнийг миний уншигчид юу андах гэж дээ) Ноён Вяземскийн хошигнон, өртөөний их ноён гуай гэж нэрлэсэн энэ бошго ноён гуайн тушаал нь ямар зүйлийн тушаал гэж үзэх вэ? Ёстой ял эдэлж байгаа амьтны ажил биш үү? Өдөр шөнө ч амар заяагаа үздэггүй шүү дээ. Өртөөгөөр явагсад залхуу хүрэм, урт замын туршид уйтгарлан уцаарласныхаа хариуг бошгоос авдаг биш үү? Тэнгэр муухай, зам муу, улаач урагшгүй, унаа явж өгдөггүйн бурууг бошго дээр тохдог биш үү? Ядуу гэрт нь орохдоо, албаны элч, бошгыг дайсны адил үзэж, бошгын аз дайрвал, бушуухан унаа хөсөг нийлүүлээд тонилгодог бол дээд заяа нь гай болж, улаа нийлүүлэх хөсөг тасалдвал яана гэнэ? Тэнгэр минь! Тэгээд ирэхэд, сонсоогүй хараалыг сонсож, дуулаагүй муу үг дуулдаг шүү дээ! Бороо шавар дундуур айл өрх эрж гүйгээд, уур хилэн бадарсан элчийн хашхиран зандарч, ёврон түлхэхээс нь зайлах гэж, салхи шуурган дундуур хөхөө өвлийн тэсгим хүйтнээр муу гэрийнхээ пинд гарч зогсдог шүү дээ. Генерал ирвэл буухиа элчид зэхээстэй байдаг морио оролцуулан, хоёр сүйхэнд хөллөх сүүлчийнхээ зургаан морийг өгөөд, хариу нэг ч олигтой үг сонсолгүй мордуултал, таваад минут болоод, хонх хангинан, буухиа элч давхиж ирээд, ширээн дээр нь зараа хаядаг биш үү?.. Энэ бүгдийг сайтар бодож үзвэл, харааж зүхэхийн оронд, үнэхээр өрөвдөх энэрэлтэй биш үү? Бас нэг хэдэн үг нэмж хэлье. Би хорин жилийн дотор орос газар зүг бүр хэрэн хэсэж, манай өртөө замыг цөм мэддэг боллоо. Хэдэн үеийн улаачийг таньдаг боллоо. Зүс үзээгүй бошго бараг байхгүй болж, биеэр учран хэлэлцээгүй бошго бараг үгүй гэж хэлмээр байна Тэгээд, зам зуур ажиглан үзсэн зүйлийн сонин хачин тэмдэглэл нэлээд их болсныг мөдхөн хэвлэж гаргах санаатай байгаагаа дурдалтай. Үүнд одоохон дээр хэлбэл, өртөөний бошго нарыг нийтээр арай ташаа үздэг бололтой. Хэлсээр муу хэлүүлсэн бошго нар, ер нь томоотой, номхон, уулаасаа хүнд тус болоосой гэж, санадаг, хүнтэй нийлэх найзархах санаатай, нэр зэргийн хойноос их хөөцөлдөн хүсдэггүй. Мөн мөнгөнд ч их улайдаггүй улс шүү. Тэдэнтэй үг хэлэлцэхэд, сонин сургаал болох юм их бий шүү. (Өртөөгөөр морилдог эрхмүүд, тэдэнтэй тоож, дэмий ярьдаггүй нь баахан дутагдалтай хэрэг ээ) Миний тухай хэлбэл, би, албаны хэргээр зорчиж яваа зургаадугаар зэргийн түшмэлтэй үг ярьснаас бошго нарын үг сонссон дээр гэж боддог доо. 

	Үүгээр үзвэл, эрхэм бошго нарын зэрэгтэн дотор танил талтай юм байна гэж хүн амархан тааж мэдэх байгаа биз? Үнэнийг хэлэхэд би нэг бошгыг их л эрхэмлэн дурсаж явдаг. Урьд нэг эзэнд, тухайн байдлаас болж, би тэр хүнтэй дотно болоод, одоо эрхэм уншигчдад түүний тухай ярьж толилуулах хүсэлтэй байна. 

	1816 оны 5 дугаар сард би тэр нэгэн мужаар, одоо татагдсан өртөө замаар явах хэрэг гарсан билээ. Миний хэргэм тушаал бага байсан тул, улаагаар явахдаа, хоёр морийг явсан газрын хэмжээгээр мөнгө хураалган явж билээ. Тэгсэн дээрээс өртөөний бошго нар намайг тоохгүй байжээ. Би, заримдаа миний санахад над олговол зохих унаа хөсгийг долонтог үзэж байгаад, нэхэж авдаг байлаа. Нас залуу, зан түргэний учир, би бошго нарыг хэргэм зэрэг ихтэй ноёныг хүрч ирмэгц, над өгөх гэж байсан унааг өгөөд явуулахад нь их л өчүүхэн сэтгэлтэй аймхай улс байна гэж хорсож байдаг сан. Бас мужийн даргын будаалгад хүн ялгаж үздэг, боол нь идээ хоол барихдаа, намайг алгасаж гарахад нь би мөн л тачааддаг сан. Одоо аль алины ч тийм л ёстой юм гэж үздэг боллоо. Үнэхээр, ер нь хэргэм тушаалтан нь хэргэм тушаалтнаа, хүндэтгэ гэдэг нийтэд дөхөмтэй зуршлын оронд, цэцэн ухаантай нь цэцэн ухаантнаа хүндэтгэх мэтийн ёс гарсан байвал, бид яах сан бэ? Ямар их будилаан тэмцэл гарах сан бол? Зарц нар, тавагтай идээ, хоол барихдаа хэнд нь урьдаар барьж эхлэх сэн бол? Үүнийг үл өгүүлэн уг домог туужаа өгүүлье. 

	Тэр өдөр халуун байжээ. Өртөө хүртэл 3 мод үлдээд байтал, бороо дусалж эхлээд, төдхөн ширүүн бороо орж, шалба цохиулчхаад өртөөнд хүрмэгц юуны өмнө, хувцсаа түргэн сольж өмсөөд, дараа нь цай ууя гэлээ. Бошгыг "Дуня аа халуун тогоогоо буцалгаж, цөцгий авчир" гэхэд нь өрөөний цаанаас, 14 хэрийн насны охин гарч, байшингийн үүдний пин рүү гүйгээд орж билээ. Тэр охины үзэсгэлэн сайхан царайг ихэд гайхаж "Энэ, чиний охин уу?" гэж бошгоос асуухад, "Тийм ээ! Сүрхий сэргэлэн шаламгай хүүхэд шүү. Талийгаач эхийгээ бүр жигтэйхэн дуурайжээ" гэж их л бахархан хэлээд, миний улааны зарыг авч дансандаа тэмдэглэх самбаанд нь би түүний хээнцэргүй боловч, цэвэр тохилог орон сууцны чимэг болсон зургийг үзэж эхэллээ. 

	Тэр хэдэн зурагт гэрээсээ хулжин тэнэсэн хүүгийн түүхийг дүрсэлжээ. Нэгдүгээр зурагт гэртээ өмсөх оройвч малгай, унтахдаа өмсдөг хувцсаа өмссөн томоотой нэг өвгөн, тогтворгүй залууг гэрээсээ явуулж байгааг үзүүлсэн нь тэр залуу хүү эцгийн сургаал ерөөлийг хааш яаш хүлээж, хүүдийтэй мөнгийг яаран авч байгааг үзүүлжээ. Нөгөө зурагт нь өнөө залуугийн хоромжит нөхөд, самуун эмсийн дунд ширээ тойрон сууж байгаа, завхай байдлыг үзүүлээд, бас нэг зурагт юмаа үрэн таран дуусаад, ноорхой хувцастай, гурвалжин малгайтай болж, айлын гахай хариулан, гахайн баторгаас идэлцэж байгааг дүрсэлсэн нь царайд их л гуньж гэмшсэн шинжтэй зуржээ. 

	Төгсгөлийн зурагт эцэгдээ эгж ирснийг дүрсэлсэн нь зөөлөн сэтгэлт өвгөн өнөө л оройвч малгай, гэртээ өмсдөг хувцсаараа хүүгээ угтан гүйж гараад, хулжин тэнэсэн хүү нь сөгдөн ёсолж цаана нь тогооч, тарган тугал алж, залуугийн ах нь зарц нараас энэ ямар учиртай будаалга баяр болох гэж байгаа юм бэ? гэж асууж байгааг зурж дор дор нь нэлээд зүгээр Герман шүлэг бичсэнийг үзлээ. Тэр зураг мөн тэр үед байшингийн дотор байсан ваар савтай хумсан будаг цэцэг, эрээн хөшигтэй, ор цөм миний санаанаас одоо хүртэл ер гардаггүй юм. Тэр гэрийн эзэн тавиад настай, овор багатай, нэлээд тэнхлүүн хүн, урт ногоон шүүртэгтэй, гандсан ленттэй гурван медальтай, одоо миний өмнө зогсож байгаа юм шиг сэтгэлд тодорхой санагдаж байдаг. 

	Тэр үед намайг хуучин улаачид мөнгийг нь бодож өгч амжаагүй байтал Дуня, халуун тогоо бариад иржээ. 

	Бусдын нүдэнд таатай үзэгдэхийг хүсэгч, тэр бяцхан охин намайг дахиж хармагц сайхан харагдсанаа мэдэж, том цэнхэр нүдээ дорогш болгон, намайг түүнтэй ярихад хүн хартай ярьж, долингоршсон байдалтай, ажиггүй хариулав. Эцэгт нь нэг аяга пүнш хийж, Дуняад цай хийж өгөөд, гурвуулаа хэзээ язааны танил байсан юм шиг энэ тэр юм ярьж эхлээд, унаа хэдийн бэлэн болсон боловч, Бошго, охин хоёроос салахыг үл түвдэн суусаар, арга буюу салах ёс хийхэд, эцэг нь намайг сайн яваарай гэж ерөөж, охин нь морин тэрэг хүртэл үдсэн билээ. Гарахдаа би байшингийн гадаа пинд зогсоод, охиныг үнсэх зөвшөөрөл эрсэнд цагааруулсангүй билээ. 

	Ер нь ингэдэг болсноос хойш, миний үнссэн тоо маш олон болсон боловч, Дуняг тэр үнссэнтэй адил сэтгэлд төчнөөн удтал санагдам таатай удаагүй билээ. 

	Түүнээс хэдэн жилийн сүүлд, тэр газар, мөн тэр замаар явах хэрэг тохиолдсонд өвгөн бошгын охин санаанд ороод, дахин уулзана гэж санаж үнэхээр баясавч, өвгөн бошго халагдаад, Дуня ч магад нөхөртэй болсон биз. Бас аль аль нь ч нас барсан байж болшгүй гэдэг сэтгэл төрж, тэр өртөөнд ойртохдоо, баахан урамгүй шиг явсаар морьдыг өртөөний байшингийн дэргэд зогсоход, байшинд ороод, өнөөх хулжин тэнэсэн хүүгийн түүхт зургийг дороо танилаа. Ширээ, ор цөм хуучин байрандаа байсан боловч цонхон дээр байдаг цэцэг үгүй болж, орчин тойрны байдлыг үзвэл, их л хуучран муудаад, арчилдаг эзэн байгаагийн шинж үгүй болжээ. Бошго үстэй дээл нөмрөн, унтаж байснаа, намайг орж ирэхэд сэрээд, өндийснийг үзвэл, Самсон Вырин мөн боловч юутай өтөлсөн юм бэ! Миний улааны зарыг дансандаа тэмдэглэж авах хооронд нь үс бууралтан, сахал самбайгаа хусаагүй удсан, нүүр нь сүрхий үрчлээтэж, нуруу бэгцийснийг нь гайхан харж, тэр тэнхлүүн дориун эр хүн, гурав дөрөвхөн жилийн дотор яагаад ийм ядарсан өвгөн болчих оо вэ гэж гайхшаа барж "Чи намайг таньж байна уу? Бид хоёр хуучин танил биш үү" гэтэл "Магадгүй дээ, манай энд их зам хойно, явдаг хүн олон“ гэж хөндий шүү хариулахад нь "Дуня чинь мэнд сайн уу?" гэхэд, өвгөн, хөмсгөө атриулаад "Бүү мэд" гэв "Тэгвэл тэр чинь хүнтэй суусан уу?" гэхэд өвгөн, дуулаагүй юм шиг байдал гаргаж, миний зар бичгийг шивнэн уншжээ. "Тэгэхэд нь үг асуухаа байж, яагаад, юу болсон юм бол доо гэж дотроо загатнаж аяга пүнш, миний хуучин танилыг үгтэй яриатай болгож өгөх биз гэж найдсан минь ташаагүй болжээ. Өвгөн сархад барихад цагааруулж татгалзсангүй. Ром архинд халамцаж хүнээс хөндийрөх байдал нь арилаад, бас нэг аяга уугаад яриа хөөрөөтэй болж, намайг таньсан юм уу, таньсан байдал гаргасан ч юм уу, чингээд, би түүний үг өгүүллийг их л сонирхохын зэрэгцээгээр өрөвдөн сонслоо. 

	"Ай даа, та миний Дуня таньдаг байсан юм бий?" гэж эхлээд, түүнийг минь танихгүй хүн ч гэж үгүй дээ. Ай Дуня минь» Дуня минь юутай сайхан хүүхэн байсан билээ. Үүгээр өнгөрсөн хүн бүхэн түүнийг минь магтаж, муу хэлэх хүн нэг ч байдаггүй сан. Хатад явбал, алчуур бэлэглэх нь алчуур, ээмэг бэлэглэх нь ээмэг бэлэглэдэг сэн. Өртөөгөөр яваа ноёд Дуняг баахан саатан харах гэж үдийн хоол, оройн хоол иднэ гэдэг шалтаг зааж байдаг сан. Ямар ч ууртай ноён ирээд, түүнийг минь үзмэгц тайтгарч, надтай аятайхан ярьж эхэлдэг байсан билээ. Албаны яаралтай элч, буухиа элч ч гэсэн түүнтэй минь хагас хагас цагаар саатан ярьж байдаг сан. Нээрээ шүү эрхэм минь. Гэрийг ёстой өөд татдаг хүн байсан юм даа. Юм татлах, хоол цай хийх хамаг юмыг нь амжуулаад байхад нь зөнөг өвгөн би хараад ханадаггүй, баярлаад бардаггүй байж билээ. Би Дуняг юутай энхрийлж, эрх тааваар нь байлгадаг сан. Яая гэх вэ дээ, гай газар дороос гэж амьдаас биш тавилангаа дайрдаг юм газар" гээд, зовлонгоо тоочин ярьж эхэлсэн нь:

	Гурван жилийн өмнө, өвлийн нэгэн үдэш бошгыг дансаа шугамдаж, охиныг өрөөний цаана өөртөө хурцас оёж суутал, гурван морь оруулсан сүйх тэрэг, гадна хүрч ирээд, Черкас малгайтай, цэрэг шинель дээгүүр ноосон алчуур боосон нэгэн хүн, унаа бушуул гэсээр орж ирээд, морьд цөм улаа нэхээд ирээгүй гэдэг үгийг дуулмагц, дуугаа чангаруулж, ташуураа далайтал, тийм юм бишгүй өнгөрүүлж дадсан Дуня өрөөний цаанаас гүйн гараад, та хоол зооглохгүй юу гэж аятайхнаар асуужээ. Дунягийн гарч ирэхэд юм болгон тайтгардаг ёсоор, тэр албаны хүн ч уур нь намдаж, унаа хүлээхээр болоод, оройн хоол захижээ. Сагсгар нойтон малгай, ноосон алчуураа аваад, шинелиэ тайлмагц бяцхан живэр сахалтай, чилгэр нуруутай залуухан гусар байжээ. Бошгынд байрлахаар болж, эцэг охин хоёртой их л хөхиүнээр ярьж суутал, оройн хоол ч боллоо. Унаа морь ч ирлээ. Чингээд бошго морийг идүүлэлгүй, бушуухан тэр албаны хүний сүйхэнд хөллө гэж тушаагаад, эргэж ирэхэд нь өнөөх залуу хүн вандан дээр бараг ухаангүй шахам хэвтэж, дотор муухай болж, толгой өвдөөд, явахын аргагүй болсон байжээ.... яадаг бил ээ? гээд бошго, ор дэвсгэрээ найр тавьж өгөөд, өвчин намдахгүй бол маргааш өглөө С... гэдэг хотоос эмч авчруулахаар шийджээ. Маргааш нь гусарын бие улам муудаж, зарц нь эмч авчрахаар ганцаараа мориор хот орж, Дуня цуу шингээсэн алчуураар тэр хүний толгойг боогоод, орны дэргэд сууж юмаа оёв. Өвгөн бошгын байхад, өнөөх өвчтэй хүн, үргэлж ёолон нэг ч үг дуугарч чадахгүй шахам байвч, хоёр аяга кофе уугаад ёолсоор, бас үдийн хоол захижээ. Дуня, түүний дэргэдээс ер холдолгүй сахиж өнөөх хүн, байн байн ам цангаж байна гэж, Дуня жимсний шүүс хийснээ уулгаж байв. Өнөөх өвчтөн, уруулаа дөнгөж дүрээд, ачийг хариулсны тэмдэг болгон, Дунягийн гарыг тамиргүй гараар, байн байн атгаж байсан билээ. Өдрийн хоолоор эмч ирээд, судсыг нь барьж үзээд, Герман хэлээр тэрэнтэй ярилцаад, энэ хүнд амар хэвтэхээс өөр эм хэрэггүй. Хоёр нэг хоноод явахад гэм болохгүй гэж оросоор хэлж билээ. Гусар тэр эмчид харамж шан болгож хорин таван төгрөг өгөөд, хоол зоогло гэж урьжээ. Эмч даруй зөвшөөрөн, хоёулаа их л амтархан идээд нэг шил архийг ууж, хоёр биедээ их л таатай, сэтгэл дүүрэн байдалтай хагацаж билээ. 

	Чингэсээр нэг хоног өнгөрч, Гусар бүр ч сэргээд, их л хөхиүн болж, Бошго, Дуня хоёртой ам хамхилгүй, шог хошин үг хэлэлцэн, дууны аялгуу исгэрч өртөөгөөр яваа хүнтэй үг хэлэлцэн, зар бичгийг нь тэмдэг дансанд бүртгэж, өвгөн бошгын сэтгэлд их л таатай санагдаж, гурав хоносны өглөө мордоход, өвгөн салах тун дургүй, тэр өдөр адьяа гэдэг бүтэн сайн өдөр тохиолдож, Дуня сүмд үдийн мөргөлөөр тааруулан очих гэж байлаа. Тэр завсар гусарын морь тэрэг хүрээд ирэв. Тэр нь бошготой салах ёсыг хийгээд хоног хоолны шан гэж нэлээд мөнгө өгөөд, Дунятай салах ёс хийж, мордохдоо, тосгоны адагт байгаа сүм хүртэл Дуняг тэргэндээ суулгаад хүргэж өгье гэжээ. Дуня хэрхэхийг мэдэхгүй гайхан зогстол... "Чи юунаас айж байгаа юм бэ? Энэ эрхэм ноён чоно болсон биш, чамайг идчихгүй дээ. Сүм хүртэл суугаад яв, чи яасан юм бэ" гэж бошгын хэлэхэд Дуня гусарын дэргэд суугаад, зарц нь улаачийн хажууд үсрэн гарч суугаад, улаач исгэрээд, морь ухасхийн давхилдаж гэнэ. 

	Хөөрхий бошго Дунягаа өөрөө юунд гусартай хамт явуулж, тархи толгойг нь эргээсэн билээ. Тэр цагт ухаан санаа даанч яачихсан билээ дээ гэж гайхжээ. Явснаас нь хойш хагас цаг ч бололгүй өвгөн бошгын сэтгэл гэнэт зовнин зовниж ер тэсэх аргагүй болсонд, өөрөө сүмийн зүг алхлан ойрттол улс тархаж байв. Дуня хашааны дотор ч үгүй, сүмийн довжоон дээр ч үзэгдэхгүй байжээ. Сүмд яаран ортол, лам, бурхан тахилын тэндээс гарч тахилчин лам зулыг унтрааж, бас хоёр эмгэн нэг буланд мөргөсөөр байв. Дуняг сүм дотор үзэгдэхгүйд хөөрхий эцэг нь өнөөдрийн хурал мөргөлд ирсэн үү гэж зориглон чуу чамай тахилчаас асуусанд, үгүй гэж хариулжээ. Бошго түүнийг сонсоод үхсэн, амьд хоёрын хооронд явсаар гэртээ ирээд, охиноо нас залуу хөнгөмсөг болоод, нэр өгсөн эхийнхээ суудаг нөгөө өртөө хүртэл зугаацан явсан ч болзошгүй гэж горьдож, охиноо суулган явуулсан унааг эргэж ирэхийг сэтгэл зовнин хүлээвэл улаач ирсэнгүй. Чингэж үдэш болсон хойно, ганцаараа улаан зээрд буцаж ирэхдээ "Дуня тэр өртөөнөөс гусартай хамт яваад өгсөн" гэдэг гайтай мэдээ хүргэж ирэв.

	Өвгөн, тэр зовлонг даасангүй, өвдөж, урьд өдөр нь өнөөх залуу мэхлэгчийн хэвтэж байсан орон дээр хэвтчихжээ. Тэр залуугийн бүх байдлыг өвгөн Бошго эргэцүүлж бодоод өвдөв гэж бачилсныг нь гадарлав. Чингээд хөөрхий өвгөн их л халуурч өвдсөнд С хотын эмнэлэгт аваачаад, оронд нь түр өөр бошгыг томилжээ. Өнөө залууг эмчлэх гэж ирсэн эмч өвгөнийг эмчлэхдээ, тэр залууг эв эрүүл байсныг хэдийн мэдээд, муухай санааг таасан боловч, ташуураас нь айгаад дуугүй байсан билээ гаж ярьж билээ. Тэр герман чухам үнэн үг хэлэв үү? Хэт холыг мэдэгч болж гайхуулах гэсэн үү бүү мэд, юу ч гэсэн тэр үгээрээ өвгөний сэтгэлийг ер тайтгаруулсангүй. Өвгөн бошго арайхийн илэр болмогц, С-ийн өртөө шуудангийн даргаас 2 сарын түр чөлөө гуйж аваад, санаа зорилоо хэнд ч юу ч хэлэлгүй охиныхоо хойноос эрэл хийхээр явган яваад өгчээ. Улааны зар бичгээс тэр залууг морин цэргийн ахмад Минсхи гэдэг хүн, Смоленск хотоос Петербург орж явсан гэдгийг мэдээд, улаачаас сонсвол, Дуня сайн дураар явж байгаа юм шиг боловч, замын турш уйлж явсан гэж хэлсэн байжээ. Бошго түүнд нь баахан урам орж, хулжин төөрсөн охин үрээ олж авна байх гэж бодсоор Петербургт ирж, Измайловын цэргийн хороонд байрлаж, хамт алба хааж байсан сул бага офицерын хуучин нөхрийн гэрт буугаад, эрлээ хийж эхэлсээр удалгүй тэр морин цэргийн ахмад Минсхийг Петербургт сууж, Демутовын дияанд байдаг сураг гаргаж аваад очихоор шийджээ. Чингээд өглөө эртэлж очоод Минсхийн байранд хүлээдэг өрөөнд нь орж нэгэн өвгөн цэрэг эрхэм даргад бараалхахыг гуйн хүснэ гэж айлтгахыг гуйсанд нэгэн цэрэг зарц, хэвд углаж гутал цэвэрлэж байх завсар, ноён нойрсож байна, 11 цагаас нааш хэнтэй ч уулзахгүй гэж хэлэв. Өвгөн бошго хариад, тогтоосон цагт нь дахин эгж ирвэл Минсхи, халаадтай, улаан шовоодой малгайтай, өөрөө гарч ирээд "За, чамд юу хэрэгтэй вэ?" гэж асуужээ. Өвгөний сэтгэл хөдөлж нүдэнд нь нулимс мэлтэлзэн хоолойгоо чичрүүлэн, "эрхэм дарга аа, өршөөн хайрла" гэтэл, Минсхи, өвгөнийг хармагц нүүр улайж гараас нь бариад өрөөндөө оруулж, хаалгаа хаажээ. Өвгөн гуйж "Эрхэм дарга минь алдсан юм нэхээд нэхээд хэвээрээ болохоос өнгөрчээ. Та ядаж миний хөөрхий Дуняг эргүүлж л өг дөө, та түүгээр таваа ханаж гүйцээ биз дээ. Тэр амьтныг талаар хохироогоод юу хийх нь вэ" гэтэл, хэрэг нэгэнт ийм болсон хойно, дүүрсэн хэрэг:

	— "Чиний өмнө би их буруутай хүн. Чиний өршөөхийг би дуртай гуйя. Гэвч би Дуняг чинь хаяна гэж бүү сана. Тэр хүн хэзээд жаргалтай байна гэдгийг би чамд батлан хэлье. Чи түүгээр яах юм бэ? Тэр хүн надад сэтгэлтэй болоод хуучин байдлаа хэдий нь мартчихсан. Чи ч тэр, Дуня ч гэсэн, болоод өнгөрсөн энэ явдлыг мартахгүй шүү дээ" гэж тун бантсан байдалтайгаар хэлээд, өвгөний ханцуйн нударганд нэг юм чихээд, үүдийг нээсэнд өвгөн нэг мэдэх нь ээ гадаа гудамжинд гарчээ. Тэгээд удтал хөдлөлгүй зогсож байгаад ханцуйны нударганд хэсэг цаас хавчуулаастайг үзээд дэлгэтэл базалчихсан тавт аравтын хэдэн цаас байжээ. Өвгөний нүдэнд дахин нулимс мэлтгэнэсэн нь хорсон хилэгнэсний нулимс ажээ.

	Тэр хэдэн цаасыг тас базаад чулуудаж, дээрээс нь дэвсээд, яваад өгснөө хэд алхаад зогсож, бодосхийгээд буцтал, өнөөх мөнгө хэдийн үгүй болж, сайн хувцастай нэг залуу хүн өвгөнийг хармагц хөлсний морин тэрэг рүү гүйж очиж яаран сууж "Бушуу яв" гэж хашхирсныг өвгөн нэхэлгүй гэртээ, өртөө рүүгээ буцахаар шийдэж явахаасаа өмнө хөөрхий Дунягаа ганц удаа ч болсон харах сан гэж бодсоор хоёр нэг хоноод дахин Минсхийнд очтол, зарц цэрэг, "ноён, хүнтэй уулзахгүй" гэж хатуугаар хэлээд, элгээрээ, өвгөнийг түрэн гаргаж, хаалгаа тав хийтэл хааж орхисонд, өвгөн бошго зогсосхийгээд яваад өгчээ. Мөн тэр өдрийн орой энэлэнт бүгдийн сүмд хурал хуруулаад, Литейнын гудамжаар явж явтал гэнэт өмнүүр нь гоё гэгчийн сүйх тэрэг өнгөрөхийг харвал, Минсхи байжээ. Тэр сүйх тэрэг, гурван давхар, нэг байшингийн гол хаалганы гадаа зогсож, өнөөх гусарыг түргэн гэгчээр шат өөд гарч, дотогш ороход нь өвгөний сэтгэлд нэгэн сайхан арга орж жолоочийн дэргэд очоод, 

	— За энэ чинь хэний морь вэ? Минсхийнх биш биз? гэж асуухад нь "Мөн, Чи яах нь вэ? Гэтэл 

	— Чиний ноён Дунядаа нэг захидал хүргүүлсэн юм би тэр Дуняагийн суудаг байрыг мартчихжээ. Гэтэл, 

	— Энэ байшингийн хоёрдугаар давхарт суудаг юм даа. Чиний захиа хүргэдэг чинь хожимдож дээ хө. Одоо тэр хүн өөрийн хүүхэн дээрээ ороод сууж байна. Гэтэл өвгөний сэтгэл учиргүй хөдөлж, тэр хамаагүй юм... Харин зааж өгсөнд чинь гялайлаа. Би хэргээ бүтээнэ гээд, шат өөд гарав. Хаалга түгжээтэй байжээ. Хонх дараад, хэдэн секундийг тэсэж ядан хүлээтэл түлхүүр хажигнаж, үүд нээгдсэнд "Авдотьд Семенових энд байдаг уу?" гэж асуусанд: залуухан зарц хүүхэн "Энд ээ. Чи яах нь вэ?" гэж хэлжээ. Бошго олон таван үг үгүй дуугүй танхимд оржээ. Өнөөх хүүхэн хойноос нь болохгүй, болохгүй, Авдотья Семеновынд зочин байна гэж хэлэвч үг сонсолгүй цааш алхалжээ. Эхний хоёр өрөө харанхуй байжээ. Түүний цаадах өрөө гэрэлтэй байсанд, өвгөн нээлттэй үүдний дэргэд очоод үзтэл тун гуа сайхан засалтай тэр өрөөнд, Минсхи бодлого болсон байдалтай сууж гоёос гоё хээнцэр хувцас өмссөн Дуня, түүний түшлэгтэй сандлын хөндөл дээр Англи эмээлтэй морь унасан хүүхэн шиг хөндлөн сууж Минскиг их хайрт нүдээр харж, буржгар хар үсийг нь гялалзсан хуруундаа ороож суув. Хөөрхий бошгод охин нь урьд өмнө үзээгүй гоо сайхан үзэгдэж өөрийн эрхгүй нүд хужирлан бахдаж хартал Дуня толгойгоо өндийлгөлгүйгээр хэн бэ? гэж асуужээ. Өвгөн дуугарсангүй. Харуу чимээ гарахгүйд нь, Дуня толгойгоо өндийлгөн үүдний зүг хармагц... Дуу алдан, хивс дээр ойчжээ. Цочин сандарсан Минсхи, Дуняг өргөж авах гэж ухасхийснээ үүдний дэргэд зогсож байгаа өвгөн бошгыг гэнэт хараад, Дуняг орхиж өвгөний зүг чичирхийлэн хилэгнэж ойртоод шүдээ зууж "Чамд юу хэрэгтэй юм бэ? Дээрэмчин шиг, миний хойноос явсан газарт минь гэтэж явдаг чинь юу вэ? Намайг хутгалж алах гээд байна уу чи? Гар!" гээд чийрэг гараараа дээлийн нь захаас шүүрээд, шатан дээр түлхэж гаргав. 

	Өвгөнийг буусан газартаа ирэхэд нь, нөхөр нь зарга мэдүүл гэсэн боловч бошго бодосхийгээд, ханцуйгаа сэгсрэн, нээхийг байжээ. Хоёр хоноод Петербургээс өртөөндөө буцаж ирээд, хуучин албан ажлаа дахин хийжээ. Энэ явдлыг ярьж гүйцээд, өвгөн одоо би Дунягүй гурван жил боллоо. Түүнээс сураг чимээ ч алга. Амьд юм уу? үгүй юм уу? Тэнгэр мэд. Янз янзын явдал гардаг юм байна даа. Явуулын завхай залууд бачлуулан хаягдсан хүүхний алиныг тэр гэж барах вэ? Тийм тэнэг залуу хүүхэн Петербургт олон бий юм даг аа. Өнөөдөр харахад торго, хилэн өмссөн, маргааш үзэхэд, архичин гуйлгачинтай хормойгоороо гудамжны хог шүүрдэж явдаг даа. Дуняг тэдэн шиг зүдэрч яваа бол уу гэж бодохдоо санамсаргүй нүгэл хурааж, тэр амьтныг үхээсэй гэж заримдаа боддог гэж миний тал нөхөр өвгөн бошго энэ явдлыг хэлж өгөх завсартаа байн байн нулимс дусааж, хормойгоороо нүдээ арчиж байсан Дмитреевийн сайхан баллад шүлэг дэх хичээнгүй Тереньтичийн адил байж билээ. Өвгөний нүдний нулимс ярих завсартаа таван шил аяга уусан пунш архинаас нэмэр болсон байх. Гэвч, өвгөний нүдний нулимсыг үзээд, миний сэтгэл өрөвдсөн билээ. Түүнээс хойш, хэчнээн болтол, өвгөн бошго санаанаас гарч ирсэнгүй. Хөөрхий Дуняг ч хэчнээн болтол санаж явлаа. 

	Саявтар... нэртэй газраар өнгөрөхдөө өнөөх хуучин танил тал, өвгөн дахин санаанд орж, түүний харьяаны өртөөг, хэдий нь татан буулгасныг сонсоод, өвгөн бошго амьд бол уу? гэж асуухад сураг мэдээ гаргаж өгөх хүн алга байжээ. Чингээд, урьд явж таньсан тэр газраар яваад үзье гэж, морь хөлслөөд тэр тосгон орсон билээ. 

	Намар цаг байж билээ. Боровтор үүлс тэнгэрийг бүрхэж, хадсан тариалангийн газраас, хүйтэн салхи, зам гудасын модны шар улаан навчийг ховх хийсгэн салхилж байлаа. Нар шингэхийн алдад тосгонд хүрээд, өртөөний бяцхан байшингийн дэргэд буутал байшингийн пинд (тээр жил хөөрхий Дуняг үнссэн газар) нэг бүдүүн эхнэр гарч ирээд, өвгөнийг асуухад нас барсаар жил шахаж байна. Байшинд нь пиво хийдэг хүн сууж байгаа. Би тэр хүний эхнэр гэж хэлэхэд нь дэмий энэ рүү ирж, долоон төгрөгөө гарзадлаа гэж бодоод "юунаас болж нас барсан бэ?" гэж тэр эхнэрээс асуутал архинд дэвтээд үхчихсэн гэжээ.

	Хаана оршуулсан юм бол оо? гэхэд нь, тосгоны гадна гэргийн нь дэргэд тавьсан гэв. Оршуулсан газар нь намайг хүргэж өгч болох уу? гэхэд бололгүй яах вэ. Хүүе Ваня мууртай ноцолдож байснаас энэ ноёныг оршлын газар хүргэж өвгөн бошгын бумбыг зааж өг, гэхэд нь уранхай хувцастай зээрд шар үстэй, өрөөсөн нүдгүй нэг хүү гүйн гарч ирээд намайг тосгоноос гадагш дагуулан явав.

	Замдаа "чи талийгаачийг таньдаг байсан уу" гэж асуухад

	— Танилгүй яах вэ. Тэр хүн над цоор хийхийг зааж өгсөн юм. (зайлуул, тэнгэрийн оронд төрөг дөө!) гуанзнаас гарч явахад нь бид хойноос нь дагаад Өвгөө! өвгөө самар өгөөч гэсээр түгээж өгсөн самрыг нь иддэг сэн. Бидэнд элэгтэй, дандаа мантай ноцолдож байдаг хүн юм сан даа гэхэд. 

	— Аян замын хүн түүнийг дурсдаг юм уу гэхэд. 

	— Одоо ч үүгээр явдаг хүн цөөн болсон юм шүү дээ. Хааяа нэг түшмэл үзэгдэвч, үхсэн хүнийг дурдах зав хаанаас байх вэ дээ, харин өнгөрсөн зун үүгээр нэг хатан өнгөрөхдөө, өвгөн бошгыг асуугаад, бумбан дээр нь хүртэл очсон юм гэхэд нь сонирхож, ямар шүү янзын хатан бэ? гэж асуувал «Их сайхан хатан билээ. Зургаан морь хөлөлсөн, сүйх тэргэнд гурван тайж хүүхэдтэй, хүүхэд харах хүнтэй, бас нэг хар хавтай явсан. Өвгөн бошгыг үхлээ гэж дуулангуут уйлж хүүхдэдээ "За та нар томоотой сууж бай. Би оршлын газар очоод ирнэ" гэж хэлээд явахад нь, би зааж өгье гэсэн чинь "Би өөрөө замаа мэднэ гээд" надад тавтын мөнгө өгсөн билээ. Их сайхан сэтгэлтэй хатан байжээ гэж ярьсаар, оршлын газар хүрч үзвэл хашаа хүрээгүй задгай газар энд тэндгүй модон загалмай болгосон нь дэргэд нь ганц ч тарьсан мод үзэгдэхгүй байжээ. Би хүн болсоор ер тийм хөөрхий болсон оршлын газрыг ер үзсэнгүй билээ. Тэр хүү, зэс хөрөг бурхан хадсан хар загалмай маани зоосон шороон овоо дээр үсэрч гараад өвгөн бошгыг бумбалсан газар энэ гэж хэлжээ. Чингэхэд нь, тэр хатан энэ рүү ирсэн үү? гэж асуухад ирсээн. Намайг хол зогсоод харж байтал, тэр хатан энд хэвтээд нэлээд удаан хэвтсэн шүү. Чингээд тосгонд очиж ламыг дуудаад мөнгө өгөөд явчихсан. Надад бас тавтын мөнгөн зоос өгсөн. Их сайн хатан гэж хэлэхэд нь би ч бас тэр хүүд таван мөнгө өгөөд, тэр явсан явдалдаа ч, зарсан долоон төгрөгөө ч гарз боллоо гэж бодохыг байлаа.

Notes

		[←1]
	 Коллегийн бүртгэгч — хаант оросын иргэний бага тушаалтан. 




	[←2]
	 П. А. Вяземский (1792—1878) Пушкиний сайхан нөхөр бөгөөд тэр үеийн нэрт шүлэгч.




	[←3]
	 Муромын ой — Ока мөрний баруун талын газар, хуучин цагт дээрэмчин ихтэй гэж алдаршжээ.

